
SIARAN MEDIA

BALAI SENI NEGARA PERKENAL PAMERAN SE-KARANG MENERUSI KARYA
INSTALASI BETWEEN SKY AND SILENCE OLEH LOW CHEE PENG

5 OKTOBER 2026 — Balai Seni Negara memperkenalkan Pameran Se-Karang, sebuah
projek seni yang mengetengahkan karya instalasi berskala besar yang dipersembahkan
secara ‘terapung’ di ruang tengah bangunan galeri. Konsep Se-Karang memberi
penekanan kepada pelbagai unsur dan lapisan yang saling terkait antara objek,

hubungan antara seniman dan karya, ruang persekitaran serta pengalaman pengunjung.

Pameran ini menampilkan karya Between Sky and Silence, sebuah instalasi tapak-
responsif (site-responsive installation) oleh seniman Malaysia, Low Chee Peng.
Dihasilkan daripada jaring keluli tahan karat, bentuk-bentuk yang digantung menyerupai
gumpalan awan memenuhi ruang Greyzone dan dapat dilihat dari pelbagai aras serta
sudut pandang, sekali gus mewujudkan interaksi antara karya dengan seni bina di

sekelilingnya.

Menerusi Between Sky and Silence, Low Chee Peng meneruskan penerokaannya
terhadap tema awan, impian dan jiwa kanak-kanak (inner child). Elemen awan
mencerminkan perubahan dalam kehidupan melalui sifathya yang sentiasa berubah
bentuk, manakala figura kanak-kanak yang sedang tidur mengetengahkan unsur
kesucian dan imaginasi. Gabungan kedua-dua elemen ini menggambarkan pertemuan
antara realiti dan impian serta mengangkat persoalan tentang perubahan, aspirasi dan

hubungan manusia dengan perkara yang ingin dipertahankan.

Penganjuran Pameran Se-Karang merupakan sebahagian daripada usaha Balai Seni
Negara dalam menyediakan platform kepada seniman untuk mengangkat karya dan
idea menerusi pendekatan persembahan yang pelbagai, di samping memperluas

pengalaman masyarakat dalam menghayati seni visual.



Orang ramai dijemput untuk menyaksikan Pameran Se-Karang: Between Sky and
Silence oleh Low Chee Peng yang berlangsung dari 1 Oktober sehingga 31

Disember 2026 di Greyzone, Balai Seni Negara.

Untuk maklumat lanjut mengenai program atau pameran yang dianjurkan, sila layari

www.artgallery.gov.my atau ikuti saluran media sosial rasmi Balai Seni Negara.

